
RESOLUCIÓN DO PROCEDEMENTO DE CADUCIDADE

Proxecto industrial estratéxico (PIE): Planta de produción de fibras téxtiles a base 
de celulosa
Promotor: Greenfiber, S.L.

Concellos: Palas de Rei (Lugo), Melide e Santiso (A Coruña) e Agolada (Pontevedra)

ANTECEDENTES DE FEITO

Primeiro.- O 30 de novembro de 2022, a empresa Altri Participaciones y Trading, S.L. 
presentou ante a Vicepresidencia Primeira e Consellería de Economía,  Industria e 
Innovación, unha solicitude para a declaración como proxecto industrial estratéxico 
do proxecto de implantación dunha planta de produción de fibras téxtiles a base de 
celulosa en Palas de Rei (Lugo).
Segundo.- Na documentación achegada coa solicitude de declaración como proxecto 
industrial estratéxico, o promotor identificou expresamente como solución técnica 
de  subministración  eléctrica  a  conexión  mediante  seccionamento  da  liña  de 
transporte de 220 kV Mesón-Belesar, mediante unha nova subestación de entrada e 
saída (E/S) situada nas proximidades da planta, así como unha derivación duns 3 km 
ata a futura subestación da fábrica.
Terceiro.-  Logo  da  tramitación  prevista  no  artigo  79  do  Texto  refundido  das 
disposicións  legais  da  Comunidade  Autónoma  de  Galicia  en  materia  de  política 
industrial, aprobado polo Decreto lexislativo 1/2015, do 12 de febreiro, o Consello da 
Xunta de Galicia declarou o proxecto como Proxecto Industrial Estratéxico, mediante 
acordo do 29 de decembro de 2022.
Cuarto.- Trala indicada declaración, o 27 de xaneiro de 2023, a Secretaría Xeral de 
Industria requiriu ao promotor a documentación necesaria para a tramitación do 
procedemento de aprobación do proxecto previsto  no artigo 80 do citado texto 
refundido.
Quinto.-  Mediante  resolución  do  11  de  xullo  de  2023  aprobouse  o  cambio  de 
titularidade do proxecto a favor de Greenfiber, S.L.,  que asumiu a totalidade dos 
dereitos  e  obrigas  derivados  da  iniciativa  declarada  como  proxecto  industrial 
estratéxico.
Sexto.- Unha vez presentada polo promotor a documentación prevista na normativa 
vixente, o 4 de marzo de 2024 publicouse no Diario Oficial de Galicia o anuncio polo 
que  se  sometían  a  información  pública  a  solicitude  de  autorización  ambiental 
integrada, o estudo de impacto ambiental,  a declaración de utilidade pública e o 

proxecto para a implantación dunha industria de fibra téxtil a base de celulosa e as 
súas infraestruturas asociadas, promovido por Greenfiber, S.L. 

Sétimo.- Na documentación presentada, sometida a información pública, e remitida 
aos órganos sectoriais, o promotor reiterou expresamente como solución técnica de 
conexión  eléctrica,  en  diferentes  lugares  do  proxecto,  a  conexión  mediante 
seccionamento da liña de 220 kV Mesón-Belesar, indicando ademais que a planta 
necesitaría aproximadamente 110 MW de potencia eléctrica exterior para garantir a 
seguridade operativa da instalación.

Oitavo.- O  5  de  marzo  de  2025  a  Dirección  Xeral  de  Calidade  Ambiental  e 
Sostibilidade  formulou  declaración  de  impacto  ambiental  favorable  do  proxecto. 
(anuncio no DOG núm. 51 do 14 de marzo de 2025)

Noveno.- O 1 de outubro de 2025 publicouse no Boletín Oficial del Estado o anuncio 
da Dirección General de Política Energética y Minas do Ministerio para la Transición 
y  el  Reto  Demográfico,  polo  que  se  sometía  a  trámite  de  audiencia,  consulta  e 
información pública a proposta de planificación da rede de transporte de enerxía 
eléctrica  para  o  horizonte  2030.  Nesta  proposta  non  se  incluíu  a  subestación 
eléctrica prevista polo promotor na liña Mesón-Belesar.

Décimo.-  Con data 19 de febreiro de 2026, a Subdirección Xeral de Proxectos da 
Secretaría  Xeral  de  Industria  e  Desenvolvemento Enerxético  solicitou  á  empresa 
promotora que xustificase a viabilidade e posibilidade de execución da solución de 
interconexión eléctrica tida en conta ao longo do procedemento de aprobación do 
proxecto industrial estratéxico, advertíndolle que, de conformidade co previsto no 
artigo  95.1  da  Lei  39/2015,  do  procedemento  administrativo  común  das 
administracións públicas (LPAC), a empresa dispoñía de tres (3) meses para acreditar 
que  dita  solución  de  interconexión  pode  ser  executada  ou,  en  caso  contrario, 
procederíase a declarar a caducidade do procedemento de aprobación do proxecto 
industrial estratéxico. 

Décimo  primeiro.-  Dentro  do  prazo  de  tres  meses,  o  18  de  maio  de  2026  tivo 
entrada  nesta  Secretaría  Xeral  un  escrito  de  alegacións  formulado  por  Carlos 
Alberto Sousa Van Zeller e Silva, en nome e representación de Greenfiber, S.L. no 
que en síntese sinala:

 A  conexión  eléctrica  externa  non  forma  parte  do  proxecto  e  a  planta 
industrial é enerxéticamente autosuficiente.

 Que, para a conexión eléctrica, existen solucións alternativas á inicialmente 
incluída no proxecto, e que a empresa mostrou unha conducta proactiva na 
súa procura.

 Que  se  lle  imputan  á  promotora  as  dilacións  estruturais  doutra 
administración pública e, en consecuencia, non procede acordar a caducidade.

 Que a actuación da administración neste suposto carece de motivación, e que 
o  proxecto  non  perdeu  ningunha  das  condicións  pola  que  foi  declarado 
proxecto industrial estratéxico.

 Que  se  vulnerou  a  confianza  lexítima e  concorre  desviación  de  poder  na 
actuación administrativa.

Posteriormente, fóra do prazo concedido, o 03.07.2026 a empresa Greenfiber S.L. 
presenta documentación complementaria  referida a  un informe de avaliación  de 
viabilidade de acceso emitido por Red Eléctrica de España, relativo a unha posible 
solución  alternativa  de  conexión  eléctrica  distinta  da  inicialmente  prevista  no 
proxecto, reiterando ao mesmo tempo as alegacións previamente formuladas.

Décimo segundo.- Ao amparo da declaración como proxecto industrial estratéxico, 
estanse tramitando, de acordo co expresado nos artigos 79.4. a) e b) e 80 do Texto 
refundido das disposicións legais da Comunidade Autónoma de Galicia en materia 
de política industrial, aprobado polo Decreto lexislativo 1/2015, do 12 de febreiro, os 
procedementos administrativos necesarios para a aprobación do proxecto. 

FUNDAMENTOS XURÍDICOS E TÉCNICOS

Primeiro.- A regulación dos proxectos industriais estratéxicos atópase recollida no 
capítulo III do título III do Texto refundido das disposicións legais da Comunidade 
Autónoma  de  Galicia  en  materia  de  política  industrial,  aprobado  polo  Decreto 
lexislativo 1/2015, do 12 de febreiro (TRDLPI).

Segundo.-  De  conformidade  co  Decreto  42/2024,  do  14  de  abril,  polo  que  se 
establece a estrutura orgánica da Xunta de Galicia e o Decreto 140/2024, do 20 de 
maio,  polo  que  se  establece  a  estrutura orgánica  da Consellería  de  Economía  e 
Industria, este último organismo é a consellería competente en materia de industria 
e, dentro desta, a Secretaría Xeral de Industria e Desenvolvemento Enerxético ten 
atribuídas  as  competencias  para  a  tramitación,  como  órgano  substantivo,  dos 
procedementos  de  aprobación  e  autorización  da  implantación  dos  proxectos 
industriais  estratéxicos,  dos  proxectos  de  interese  autonómico  de  carácter 
industrial, os proxectos incluídos dentro do Programa de impulso e aceleración de 
proxectos  industriais,  así  como  doutros  proxectos  industriais,  de  acordo  coa 
normativa vixente.

Terceiro.-  O  artigo  80.1.d)  do  Texto  refundido  das  disposicións  legais  da 
Comunidade  Autónoma  de  Galicia  en  materia  de  política  industrial,  establece 

expresamente que o promotor deberá presentar as medidas necesarias e suficientes 
para  garantir  a  adecuada  conexión  do  ámbito  cos  sistemas  xerais  exteriores 
existentes, incluíndo a subministración de enerxía eléctrica.

Cuarto.- A solución de interconexión eléctrica mediante o seccionamento da liña de 
220  kV  Mesón-Belesar,  a  través  dunha  nova  subestación  E/S,  foi  definida, 
incorporada e reiteradamente defendida polo propio promotor ao longo de toda a 
tramitación  do  proxecto,  tanto  na  fase  de  declaración  como proxecto  industrial 
estratéxico como posteriormente no procedemento de aprobación do proxecto.

A referida solución foi incorporada á memoria descritiva do proxecto, ao proxecto 
básico, ao estudo de impacto ambiental, aos planos sometidos a información pública 
e á documentación remitida aos órganos sectoriais e administracións afectadas.

Polo  tanto,  desde  a  fase  inicial  de  declaración  do  proxecto  como  industrial 
estratéxico, a solución de conexión á rede de 220 kV concibiuse e valorouse como 
parte   necesaria  do  propio  proxecto  industrial.  Así  consta  na  documentación 
presentada polo promotor , onde se incluíu a liña de alta tensión e a subestación de 
220 kV . Polo tanto, a conexión eléctrica exterior non é un elemento incidental nin un 
engadido menor, senón un compoñente estrutural do proxecto, previsto e necesario, 
cuxa ausencia altera a configuración integral considerada inicialmente, e sen o cal 
non pode alcanzarse a plena operatividade industrial prevista, como se examinará 
posteriormente.

En consecuencia, a solución de interconexión, pese ás alegacións formuladas, non 
constitúe  unha  hipótese  accesoria  ou  unha  mera  previsión  secundaria,  senón  a 
solución técnica estrutural definida polo promotor para garantir a subministración 
eléctrica  do  proxecto  industrial,  subministración  crítica  para  calquera  planta 
industrial, pero especialmente nunha planta da envergadura da proxectada.

En definitiva, a conexión eléctrica forma parte do deseño global do proxecto, aínda 
que se tramite separadamente.  A conexión eléctrica  é  un elemento estrutural  e 
indispensable para a operación segura e estable –aínda que formalmente articulado 
como infraestrutura independente– sen o cal o proxecto non pode operar conforme 
á súa propia concepción.

Quinto.- Non pode aceptarse a alegación formulada pola empresa relativa a que a 
planta sería “enerxeticamente autosuficiente” e que,  en consecuencia,  a conexión 
eléctrica exterior non constituiría un elemento esencial do proxecto e, de feito, a 
propia documentación técnica achegada polo promotor contradí expresamente tal 
afirmación.

Así, en diferentes documentos do expediente, o promotor indica literalmente que a 
planta necesitará aproximadamente 110 MW de potencia eléctrica exterior,  que a 
conexión exterior resulta necesaria para garantir a seguridade operativa, que será 

necesaria durante os mantementos e será necesaria para afrontar  as oscilacións 
naturais de operación e os desequilibrios de produción.

Nomeadamente,  ao  longo  do  proxecto  indícase  que  “a  planta  é  autosuficiente 
enerxeticamente de xeito xeral” e, tal e como se desenvolve na documentación, faise 
referencia  á  capacidade  de  cubrir  unha  parte  ou  a  totalidade  das  necesidades 
enerxéticas  mediante  recursos  propios  integrados  no  propio  proceso  industrial, 
neste caso a través dun sistema de coxeración de alta eficiencia que produce e/o 
aproveita  simultaneamente  enerxía  térmica  e  eléctrica,  cunha  estimación  de 
capacidade entre 50-60MW. 

Con todo, a devandita circunstancia non equivale tecnicamente a dispoñer dunha 
autosuficiencia  eléctrica,  que  esixiría  acreditar  unha  capacidade  efectiva  de 
operación en réxime illado de xeito autónomo, estable, continuo e seguro desde a 
perspectiva estritamente eléctrica, sen necesidade de conexión a unha rede exterior 
de transporte ou distribución,  o que resulta practicamente irrealizable desde un 
punto  de  viabilidade  técnico-económico  nunha  instalación  especialmente 
electrointensiva deste tipo (produción de 400.000 toneladas/ano de celulosa soluble 
e 110 MW de potencia eléctrica demandada, segundo o proxecto),  e, de feito, non 
consta que exista nin un só exemplo de instalacións desta envergadura operando 
neste réxime illado da rede eléctrica convencional. 

Ademais, cómpre salientar que os sistemas de coxeración industrial utilizados en 
complexos fabrís  desta  magnitude  baséanse  habitualmente  en  xeración  síncrona 
mediante turboalternadores axustados a turbinas de vapor ou gas. Pero o carácter 
síncrono da xeración non implica por si mesmo capacidade de explotación autónoma 
permanente en réxime illado, tendo en conta que se deseñan ordinariamente para 
operar acoplados ao sistema eléctrico, utilizando a rede exterior como referencia de 
frecuencia e tensión, así como soporte dinámico de estabilidade e mecanismo de 
absorción de perturbacións. 

Neste sentido, a documentación obrante no expediente recoñece expresamente a 
necesidade  de  subministración  externa  de  aproximadamente  110  MW  durante 
determinadas condicións operativas, oscilacións de proceso e mantementos e, por 
tanto, a realidade técnica que resulta da dita documentación evidencia precisamente 
que a conexión exterior non actúa unicamente como respaldo eventual, senón como 
infraestrutura  necesaria  para  garantir  a  explotación  industrial  efectiva  da 
instalación. 

Por  tanto,  a  “autosuficiencia  enerxética”  invocada  non  equivale  a  autosuficiencia 
eléctrica plena, nin acredita capacidade de operación industrial estable en réxime 
illado,  nin  desvirtúa  o  carácter  esencial  que  presenta  a  dispoñibilidade  dunha 
solución  real,  firme  e  executable  de  subministración  eléctrica  exterior,  para  a 
viabilidade técnica efectiva do proxecto industrial estratéxico. 

En  consecuencia,  a  propia  configuración  técnica  do  proxecto  presentada  polo 
promotor evidencia que a planta non foi deseñada para operar de maneira illada ou 
desconectada da rede eléctrica, cunha arquitectura enerxética formulada sobre a 
existencia  dunha  conexión  permanente  á  rede  eléctrica  exterior  mediante  o 
seccionamento da liña de 220 kV Mesón-Belesar, e sen que teña quedado acreditada 
a viabilidade técnica dunha suposta operación “autosuficiente” da planta.

Para máis abundamento, resulta incoherente coa defensa do carácter autosuficiente 
do proxecto que o propio promotor nas alegacións presentadas sinala que solicitou 
acceso  e  conexión  a  unha  das  distintas  opcións  dispoñibles  públicamente 
acreditadas nos listados de capacidade de REE e  das  empresas  distribuidoras,  e 
constituíu  garantía  económica  con  data  20  de  marzo  de  2026  ante  o  órgano 
competente, aos efectos da súa presentación ao xestor de rede de distribución, co 
fin de tramitar procedemento de acceso e conexión á rede de distribución (Nó San 
Cibrao das Viñas 132 kV).

Sexto.- O promotor  emprega como argumento a  existencia de posibles solucións 
alternativas futuras distintas da conexión inicialmente formulada, incluíndo posibles 
conexións a outros nós eléctricos.

Porén, non é suficiente que o promotor apunte a existencia de eventuais ou posibles 
solucións  técnicas  alternativas  de  conexión  que  farían  presuntamente  viable  a 
actividade.  Tales  alternativas,  nin  foron  formalmente  propostas  no  marco  do 
presente  procedemento,  nin  resultan  axeitadas  para  desvirtuar  a  causa  de 
caducidade.  En  particular,  a  documentación  complementaria  achegada  con 
posterioridade  ao  trámite  de  audiencia  refírese  a  unha  posible  solución  técnica 
distinta  da  inicialmente  prevista,  que  non  foi  incorporada  formalmente  ao 
procedemento de aprobación do proxecto industrial estratéxico, nin foi sometida a 
información pública, nin avaliada polos órganos sectoriais competentes, nin conta 
coas autorizacións administrativas necesarias para a súa execución.

En particular,  a  modificación da solución de conexión eléctrica dunha instalación 
industrial  desta  magnitude  non  constitúe  unha  modificación  accesoria  ou 
secundaria,  senón  un  cambio  substancial  dun  elemento  estrutural  esencial  do 
proxecto.

En  efecto,  unha  nova  solución  de  conexión  implicaría  necesariamente  novos 
corredores  eléctricos,  novas  afeccións  ambientais  e  territoriais,  posibles 
modificacións das infraestruturas asociadas e diferentes impactos acumulativos e 
unha  alteración  relevante  da  configuración  técnica  e  funcional  do  proxecto 
inicialmente  avaliado.  Así,  outra  solución  de  conexión  cunha  liña  diferente  que 
discorrería  por  un  trazado  distinto,  cunha  distancia  sensiblemente  maior  e 
afectando  a  outros  municipios  non  tidos  en  conta  antes,  modificaría 
ostensiblemente o proxecto. 

En definitiva, esas solucións alternativas que se apuntan non foron acreditadas no 
expediente e sitúanse fóra do ámbito do proxecto tramitado. Ademais, as supostas 
alternativas non suplen a falta da solución orixinal neste procedemento específico. 
Cabe insistir en que calquera solución distinta da inicialmente proxectada para a 
conexión eléctrica (v.gr.  conexión á rede de distribución noutro punto) escapa do 
ámbito da declaración como proxecto industrial estratéxico realizada e do proxecto 
tramitado, dado que, como indicamos, non foi obxecto de análise no expediente e 
implicaría  un  trazado  e  unha  infraestrutura  notablemente  diferentes,  que 
modificarían de forma substancial o proxecto. 

En consecuencia, non pode a Administración autonómica soster a continuación do 
procedemento sobre a base de hipóteses non formalizadas nin autorizadas, máxime 
cando alterar a solución de interconexión supoñería cambiar elementos cardinais do 
proxecto orixinal. 

Sétimo.- Tampouco pode aceptarse a alegación relativa a que a situación derive 
exclusivamente da actuación doutras administracións públicas, xa que foi o propio 
promotor quen decidiu formular e tramitar o proxecto sobre a base dunha solución 
concreta  de  conexión  eléctrica  dependente  da  futura  incorporación  dunha  nova 
infraestrutura  á  planificación  estatal  da  rede  de  transporte,  sen  dispoñer 
previamente dunha garantía efectiva sobre a súa viabilidade e execución.

En efecto, corresponde destacar que a paralización actual do procedemento non é 
imputable  á  Administración  autonómica,  que  impulsou  a  tramitación  en  todo 
momento dentro dos prazos e canles legalmente previstas, senón que obedece á 
falta dun elemento de xuízo que incumbe proporcionar ao promotor. 

Conforme o art. 80.1.d) do TRDLPI, recae sobre o promotor a carga de acreditar as 
medidas necesarias para garantir as conexións a redes de enerxía. A imposibilidade 
de satisfacer tal requirimento –por causas que, aínda que poden ser alleas á súa 
vontade, incumben á súa esfera de xestión e risco– determina a imposibilidade de 
continuar o procedemento. Esta imposibilidade non resulta desvirtuada pola achega 
posterior de documentación relativa a posibles alternativas de conexión.

En  termos  xurídicos,  a  causa  da  paralización  é  imputable  ao  interesado,  xa  que 
radica na configuración técnica do seu proxecto (que requiría da creación dunha nova 
infraestrutura  allea  á  Comunidade  Autónoma).  Foi  a  empresa  a  que  deseñou 
voluntariamente o seu proxecto dependendo dunha infraestrutura non existente, e 
non logrou a súa inclusión na planificación estatal. Polo tanto, a empresa asumiu un 
risco técnico. 

Polo tanto, concorren os requisitos do art. 95.1 LPAC para declarar a caducidade: a 
paralización actual trae causa do proxecto presentado polo interesado e da súa falta 
de elementos esenciais para ser aprobado. 

O promotor argumenta nas súas alegacións que a proposta de planificación 2025-
2030 non é definitiva, polo que a Administración se estaría anticipando ao acordar a 
caducidade do procedemento. Con todo, aínda que é certo que a planificación non 
está aprobada formalmente a día de hoxe, hai que recalcar que o horizonte temporal 
relevante é o do proxecto, polo que o correcto é tomar en consideración unicamente 
os  seus  prazos  de  resolución,  non  os  do  plan.  Non  é  razoable  prolongar  un 
procedemento indefinidamente á espera dun feito futuro incerto.

En  definitiva,  a  non  inclusión  da  solución  de  conexión  eléctrica  na  proposta  de 
planificación da rede de transporte para o horizonte 2030 evidencia precisamente 
que a solución técnica formulada polo promotor non quedou acreditada como viable 
nun prazo razoable para poder continuar coa tramitación do proxecto.

Como  xa  se  indicou,  a  inexistencia  de  acreditación  suficiente  da  viabilidade  da 
solución  inicialmente  presentada  non  pode  agora  substituírse  por  referencias 
xenéricas  a  posibles  alternativas  futuras  nin  trasladarse  á  Administración 
autonómica as consecuencias derivadas da propia configuración técnica do proxecto 
realizada polo promotor. 

Así mesmo, como se expuxo en fundamentos anteriores a modificación da solución 
de  interconexión  eléctrica  supón  unha  modificación  substancial  do  proxecto 
presentado para a aprobación como proxecto industrial estratéxico e, polo tanto, 
non procede neste momento procedimental.

Oitavo.- Respecto das  alegacións do promotor relativas ao momento no que se 
inicia o procedemento de caducidade, cabe indicar que a necesidade de solicitar do 
promotor  a  acreditación  dunha  solución  efectiva  de  conexión  xorde  por  mor  da 
constatación sobrevinda dun obstáculo técnico non resolto. 

En  efecto,  durante  a  tramitación  do  procedemento  sobreveu  un  feito  novo  de 
indubidable relevancia: a publicación do documento de proposta de Planificación da 
Rede de Transporte de Enerxía Eléctrica, no que non figura a subestación de 220 kV 
requirida para este proxecto. 

No momento da declaración do PIE e aínda durante a tramitación subseguinte, cabía 
a  expectativa  de  que  a  subestación  fose  incorporada  polo  Estado  na  súa 
planificación.  Con todo,  a  publicación en 2025 do documento de planificación en 
información pública, sen incluír a subestación, introduciu un dato obxectivo antes 
inexistente, que fai ver que non se vai a dispoñer da infraestrutura no horizonte 
temporal do proxecto. 

En resumidas contas, esta circunstancia, inexistente ao iniciarse o procedemento, 
introduciu  unha  seria  incerteza  sobre  a  viabilidade  futura  da  conexión eléctrica. 
Consecuentemente,  esta  Administración,  actuou para aclarar  a súa incidencia no 
proxecto, cursando ao promotor un requirimento ao amparo do art. 95.1 LPAC a fin 
de  que  achegase  os  elementos  de  xuízo  necesarios  para  disipar  a  devandita 

incerteza. Non se está, por tanto, ante un cambio de criterio arbitrario, senón ante a 
reacción  obrigada e proporcionada a  un cambio obxectivo das  circunstancias,  en 
defensa da boa administración e da legalidade.

Debe  destacarse  que,  aínda  que  no  momento  de  presentación  da  solicitude  de 
declaración  como  proxecto  industrial  estratéxico,  e  na  presentación  da 
documentación para iniciar a tramitación do proxecto por parte de Greenfiber SL, 
non se dispoñía da aprobación da solución de interconexión eléctrica por parte de 
Red Eléctrica de España (Grupo Redeia), a solución proposta por Greenfiber SL era 
viable  dende  o  punto  de  vista  técnico  no  caso  de  cumprirse  o  condicionante 
formulado  (conexión  E/S  na  liña  Mesón-Belesar),  xa  que  permitía  garantir  a 
subministración  dos  110  MW  requiridos  á  fabrica,  polo  que  se  continuou  coa 
tramitación  do  proxecto,  toda  vez  que  a  planificación  da  rede  de  transporte 
realízase,  de forma xeral,  cada 6 anos,  en aras á racionalización e  axilidade dos 
procedementos administrativos.

É  habitual  que  as  Administracións  Públicas  avancen  na  tramitación  dos 
procedementos de aprobación dos proxectos, incluso aínda que non sexa firme a 
aprobación  das  solucións  de  interconexión  eléctrica  que  estean  condicionadas  á 
aprobación da planificación da rede de transporte.

O que non cabería, nin dende unha perspectiva técnica nin xurídica, sería aprobar un 
proxecto  que  non dispoña  das  garantías  de  interconexión eléctrica,  xa  que  este 
proxecto non podería ser realmente executado e posto en operación. Neste sentido, 
que as instalacións necesarias para a conexión estén previstas na Planificación da 
Rede de Transporte de Enerxía Eléctrica pode entenderse como unha garantía. 

De acordo co exposto, no caso analizado, a non incorporación da subestación que 
Greenfiber SL propoñía para subministrar enerxía eléctrica á fábrica na proposta de 
planificación  da  rede  de  transporte  de  enerxía  eléctrica  para  o  horizonte  2030, 
recentemente  sometida  a  trámite  de  audiencia  por  parte  do  Ministerio  para  la 
Transición Ecológica y el Reto Demográfico, determina a existencia de circunstancias 
sobrevidas de carácter obxectivo que supoñen que a conexión prevista no proxecto 
non está garantida, nos termos previstos no artigo 80.1.d) do TRDLPI, cuestión que 
condiciona inevitablemente a viabilidade técnica do proxecto, impedindo que poida 
ser executado nos termos previstos na documentación aportada polo promotor. 

En definitiva, corresponde ao promotor acreditar que o proxecto poderá conectarse 
ás  redes  e  infraestruturas  externas  necesarias  de  subministración  eléctrica  que 
Greenfiber SL formulou no proxecto. Se esta circunstancia non se garante, non se 
cumpre o art. 80.1.d) do TRDLPI e, por tanto, a administración autonómica non pode 
continuar o procedemento e aprobar o proxecto, pois carece de viabilidade técnica. 
Na documentación presentada polo promotor con data 18 de maio non se acredita 
que se levaran a cabo as actividades necesarias para reanudar o procedemento de 
aprobación do proxecto, consistentes en xustificar o cumprimento do artigo 80.1d) 

do TRDLPI, de tal xeito que se garanta por parte de Greenfiber, S.L, como promotora 
do proxecto, a viabilidade e posibilidade de execución da solución de interconexión 
eléctrica  tida  en  conta  ao  longo  do  procedemento  de  aprobación  do  proxecto 
industrial estratéxico da Planta de produción de fibras téxtiles a base de celulosa.

Noveno.- En  canto  ás  alegacións  relativas  ao  interese  xeral  na  continuación  do 
procedemento,  debe terse en conta que o interese xeral  esixe que os  proxectos 
estratéxicos sexan efectivamente executables. A caducidade do procedemento no 
suposto que nos  ocupa evita  comprometer recursos e  expectativas públicas  nun 
proxecto que, de acordo co exposto, non é viable tecnicamente. 

A razón de interese xeral preferente neste caso é non aprobar un proxecto inviable. 
É dicir,  o interese público non é só tramitar todo proxecto estratéxico a calquer 
custo, senón que os proxectos que se aproben o sexan con garantías de execución 
real.  Aprobar  un  PIE  sabendo  que  non  é  implementable  (por  falta  de  conexión 
eléctrica) prexudicaría ao interese xeral.

Décimo.-  En relación coas alegacións formuladas relativas á confianza lexítima e 
desviación  de  poder,  debe  destacarse  que  a  decisión  de  instar  a  caducidade  do 
procedemento  obedece  ao  cumprimento  da  legalidade  procedemental  e  á 
necesidade de salvagardar o interese público nunha tramitación eficaz e acorde coa 
realidade técnica. Non existe por parte desta Administración autonómica desviación 
de poder nin finalidade encuberta algunha: moi ao contrario, actuouse coa maior 
transparencia  e  rigor.  O  mantemento  indefinido  do  procedemento  resultaría 
contrario ao interese público, posto que a propia esencia dos proxectos industriais 
estratéxicos é a súa rápida execución real para xerar valor, non a súa perpetuación 
formal sen visos de materialización.

Neste  expediente,  a  administración  autonómica nunca  asegurou que  aprobaría  o 
proxecto sen a  conexión  eléctrica;  moi  ao  contrario,  a  lexislación  (art.  80.1.d  do 
TRDLPI) sempre obrigou a xustificala. A Administración tramitou o procedemento 
pero nunca renunciou a esixir a conexión. A aparición sobrevinda dun problema (a 
non  inclusión  na  planificación)  habilita  á  Administración  para  iniciar  o  presente 
procedemento, sen que iso vulnere o principio de confianza lexítima nin a boa fe. Un 
interesado non pode alegar confianza en obter unha aprobación que non cumpre as 
condicións  legais.  Así,  a  Xunta  está  obrigada  a  plantexarse  a  continuidade  do 
procedemento  ao  darse  o  feito  sobrevindo  aludido,  sen  que  esta  comprobación 
supoña unha contradición cos seus actos anteriores.

Décimo primeiro.- En resumidas contas, a solución de interconexión eléctrica era 
parte do deseño integral do proxecto e un requisito técnico sine qua non para a 
explotación plena en condicións de seguridade. Por tanto, a diferenza da hipótese 
alegada pola empresa,  a  realidade é que a medida omitida (garantía efectiva de 

conexión  eléctrica  nos  termos  do  proxecto  tramitado)  xustifica  a  caducidade  do 
procedemento, ao ser imputable ao solicitante, como se expresou.

En efecto, o art. 95 da Lei 39/2015 expresa:

"Artigo 95. Requisitos e efectos

1. Nos procedementos iniciados por solicitude do interesado, cando se produza a 
súa paralización por causa imputable a el, a Administración advertirao de que, 
transcorridos  tres  meses,  se  producirá  a  caducidade  do  procedemento. 
Consumido  este  prazo  sen  que  o  particular  requirido  realice  as  actividades 
necesarias  para  proseguir  a  tramitación,  a  Administración  acordará  o 
arquivamento das actuacións e notificarao ao interesado. Contra a resolución 
que declare a caducidade procederán os recursos pertinentes.

2. Non se poderá acordar a caducidade pola simple inactividade do interesado 
no cumprimento de trámites, sempre que non sexan indispensables para ditar 
resolución. A dita inactividade non terá outro efecto que a perda do seu dereito 
ao referido trámite. (...)"

Polo tanto, o presuposto da caducidade é que un procedemento non poida continuar 
ata  a  súa  normal  resolución  por  estar  pendente  dunha  actividade  que 
necesariamente deba desenvolver o interesado. É dicir, atópase paralizado por causa 
imputable ao interesado. 

No caso que nos ocupa, polas razóns que se expresaron, a garantía de conexión é 
indispensable  para  o  ditado  da  resolución  de  aprobación  do  proxecto.  Sen 
subministración  eléctrica  externa  adecuada  non  pode  iniciarse  a  actividade 
industrial coas garantías exixibles. 

Como se estudou tamén, a imposibilidade de continuar o procedemento é imputable 
ao deseño empresarial do proxecto que incluía unha determinada conexión á rede. 
Por tanto, a carga da proba da viabilidade desta conexión recae no promotor, e, tras 
o requirimento da administración ao efecto, e dentro dos prazos legais previstos no 
artigo 95, non a satisfixo. 

En  efecto,  cabe  insistir  en  que  a  paralización  actual  do  procedemento  non  é 
imputable  á  Administración  autonómica,  que  impulsou  a  tramitación  en  todo 
momento dentro dos prazos e canles legalmente previstas, senón que obedece á 
falta dun elemento de xuízo que incumbe proporcionar ao promotor. Conforme o 
art.  80.1.d)  do TRDLPI,  recae sobre o promotor a carga de acreditar  as medidas 
necesarias  para  garantir  as  conexións  a  redes  de  enerxía.  A  imposibilidade  de 
satisfacer  tal  requirimento  –por  causas  que,  aínda  que  poden  ser  alleas  á  súa 
vontade, incumben á súa esfera de xestión e risco– determina a imposibilidade de 
continuar o procedemento. 

En definitiva, como se destacou, a causa de que non poida continuar a tramitación 
do procedemento ata a aprobación do proxecto é imputable ao interesado, xa que 
radica na configuración técnica do seu proxecto, que requiría da creación dunha nova 
infraestrutura allea á Comunidade Autónoma. Por tanto, concorren os requisitos do 
art.  95.1  LPAC  para  declarar  a  caducidade:  a  paralización  actual  trae  causa  do 
proxecto presentado polo interesado e da súa falta de elementos esenciais para ser 
aprobado.

A pesar do que se alega polo interesado, a situación descrita non é equiparable á 
“simple  inactividade  do  interesado  no  cumprimento  de  trámites”,  dado  que  nos 
atopamos, de acordo coa normativa aplicable, ante un elemento indispensable para 
ditar  resolución,  pois  garantir  a  conexión  eléctrica  é  un  presuposto  técnico 
indispensable para a aprobación do proxecto.

En conclusión, no caso que nos ocupa, procede a caducidade do procedemento unha 
vez que se constata que o interesado omitiu unha actuación necesaria para a súa 
continuación.  Renovar  a  tramitación  esixiría  que  se  garanta  a  conexión  eléctrica 
indispensable  para  a  viabilidade  do  proxecto,  parte  necesaria  e  compoñente 
estrutural  deste,  tal  e  como  foi  prevista  orixinariamente  polo  promotor.  Esta 
solución era a que formaba parte do proxecto sometido a información pública, a 
análise  dos  órganos  sectoriais  e  tida  en  conta  na  declaración  como  proxecto 
industrial estratéxico.  Con todo, o promotor, unha vez requirido e advertido, non 
proporcionou esa certeza, deixando ao procedemento sen un elemento crítico para a 
súa resolución.

Décimo  segundo.-  En  relación  coa  documentación  presentada  pola  entidade 
promotora con data 03.07.2026, referida a un informe de avaliación de viabilidade de 
acceso emitido por Red Eléctrica de España, cómpre precisar o seu alcance e efectos 
xurídicos  no  presente  procedemento.  O  devandito  informe  refírese  á  viabilidade 
técnica, desde a perspectiva da rede de transporte, dunha solicitude de acceso a un 
punto  distinto  ao  inicialmente  previsto  no  proxecto,  concretamente  no  nó  San 
Cibrao  das  Viñas  132  kV,  e  non  á  solución  de  interconexión  eléctrica  definida, 
incorporada e tramitada ao longo de todo o procedemento administrativo. En todo 
caso  debe  salientarse  que  a  solución  alternativa  á  que  fai  referencia  o  informe 
sitúase  fóra  do  ámbito  do  proxecto  tramitado.  Como  temos  dito,  a  suposta 
alternativa non suple a falta da solución orixinal neste procedemento específico. 
Como xa expresamos, calquera solución distinta da inicialmente proxectada para a 
conexión  eléctrica,  escapa  do  ámbito  da  declaración  como  proxecto  industrial 
estratéxico realizada e do proxecto tramitado, dado que non foi obxecto de análise 
no  expediente  e  implicaría  un  trazado  e  unha  infraestrutura  notablemente 
diferentes, que modificarían de forma substancial o proxecto.

En consecuencia, a documentación presentada non desvirtúa a conclusión de que o 
proxecto, nos termos en que foi formulado e tramitado, non é executable.

Décimo  terceiro.- De  conformidade  co  disposto  no  artigo  95  da  Lei  39/2015,  do 

procedemento administrativo común das administracións públicas, e ao non quedar acreditado o 
cumprimento  do  artigo  80.1.d)  do  Texto  refundido  das  disposicións  legais  da  Comunidade 
Autónoma  de  Galicia  en  materia  de  política  industrial,  non  resulta  posible  continuar  a  
tramitación e aprobar o proxecto nos termos formulados polo promotor.

En consecuencia, procede declarar a caducidade do procedemento.

Décimo cuarto.- Como se expresou no antecedente de feito décimo segundo, ao 
amparo da declaración como proxecto industrial estratéxico, estanse tramitando, de 
acordo  co  expresado  nos artigos  79.4.  a)  e  b)  e  80  do  Texto  refundido  das 
disposicións  legais  da  Comunidade  Autónoma  de  Galicia  en  materia  de  política 
industrial,  os  procedementos  administrativos  necesarios  para  a  aprobación  do 
proxecto.

Debe terse en conta que ao decaer o procedemento principal, que era a razón de ser 
dos  distintos  procedementos  sectoriais,  devén  imposible  proseguir  estes 
procedementos instrumentais e subordinados, pois perderon o obxecto para o que 
foron iniciados. 

En efecto, no caso analizado, a caducidade do procedemento matriz supón a perda 
sobrevinda da finalidade dos procedementos instrumentais, pois, como expresa o 
artigo 79 do Texto refundido das disposicións legais da Comunidade Autónoma de 
Galicia en materia de política industrial, estamos ante “procedementos necesarios 
para a aprobación do proxecto” (o que implica a súa subordinación a ese fin). Así 
mesmo,  o  artigo  80  do  texto  legal  evidencia  a  integración  e  interconexión 
procedimental,  ao requirir ao promotor a presentación de toda a documentación 
esixida pola normativa aplicable para a instalación, en particular a que acredite o 
cumprimento  dos  requisitos  establecidos  na  normativa  reguladora  dos  actos  de 
control integrados no procedemento, e a documentación ambiental necesaria para a 
avaliación ambiental do proxecto. 

Polo exposto, ao non continuar a tramitación do proxecto principal, non ten sentido 
que continúe a tramitación dos procedementos instrumentais e dependentes, pois 
estes  procedementos  dependen  do  resultado  do  procedemento  principal  ao  que 
serven, e ao perder de forma sobrevinda o seu presuposto habilitante, carecen de 
autonomía propia para subsistir. 

De conformidade co artigo 84.2 da Lei 39/2015, “tamén producirá a terminación do  
procedemento  a  imposibilidade  material  de  continualo  por  causas  sobrevindas”. 
Corresponde  aplicar  este  precepto  cando  o  substrato  fáctico  ou  xurídico  dun 
procedemento se extingue por causas sobrevindas, provocando o seu decaemento 
necesario.  Resulta procedente, en definitiva, en aplicación do réxime legal indicado 
a  finalización  anticipada  dos  procedementos  instrumentais  necesarios  para  a 

aprobación  do  proxecto  industrial  estratéxico  por  perda  sobrevinda  de  obxecto, 
dado que desaparece o seu presuposto habilitante.

De  acordo  co  exposto,  deberá  comunicarse  esta  resolución  aos  órganos 
competentes para a tramitación de cada procedemento subordinado, aos efectos de 
que procedan, en execución dela, ao ditado  dunha resolución de arquivo en cada 
procedemento,  por  desaparición  da  súa  finalidade  e  obxecto,  e,  por  tanto, 
imposibilidade  legal  e  material  de  continuar,  conforme  ao  artigo  84.2  da  Ley 
39/2015,  constatando  que  a  causa  subxacente  (a  tramitación  e  previsión  de 
aprobación  do  proxecto  estratéxico)  desapareceu  ao  declararse  a  caducidade  do 
procedemento principal. 

PROPOSTA DE RESOLUCIÓN

Primeiro.- Desestimar as alegacións presentadas por Greenfiber, S.L. no trámite de 
audiencia  do  procedemento  de  caducidade  do  proxecto  industrial  estratéxico 
denominado “Planta de produción de fibras téxtiles a base de celulosa”.

Segundo.- Declarar  a  caducidade  do  procedemento  de  aprobación  do  proxecto 
industrial estratéxico, ao non quedar acreditado o cumprimento do artigo 80.1.d) do 
Texto refundido das  disposicións  legais  da Comunidade  Autónoma de Galicia  en 
materia de política industrial,  aprobado polo Decreto lexislativo 1/2015,  do 12 de 
febreiro, nos termos do proxecto tramitado.

Terceiro.- Arquivar  as  actuacións  practicadas  no  marco  do  procedemento  de 
aprobación do proxecto industrial estratéxico.

Cuarto.- Dar  traslado  desta  resolución  aos  órganos  competentes  que  tivesen 
iniciada  a  tramitación  de  cada  procedemento  subordinado,  aos  efectos  de  que 
procedan,  en  execución  dela,  ao  ditado   dunha  resolución  de  arquivo  en  cada 
procedemento,  por  desaparición  da  súa  finalidade  e  obxecto,  e,  por  tanto, 
imposibilidade  legal  e  material  de  continuar,  conforme  ao  artigo  84.2  da  Ley 
39/2015,  constatando  que  a  causa  subxacente  (a  tramitación  e  previsión  de 
aprobación  do  proxecto  estratéxico)  desapareceu  ao  declararse  a  caducidade  do 
procedemento principal.

Dar  traslado  ás  restantes  administracións  e  órganos  sectoriais  afectados 
consultados durante a tramitación do procedemento, aos efectos oportunos. 

Santiago de Compostela, na data da sinatura dixital indicada á marxe.

O secretario xeral de Industria e Desenvolvemento Enerxético

Nicolás Vázquez Iglesias

Vista a proposta da persoa titular da Secretaría Xeral de Industria e Desenvolve-
mento Enerxético, RESOLVO aprobala nos seus propios termos.

Contra esta resolución, que pon fin á vía administrativa, poderase interpoñer recur-
so potestativo de reposición no prazo dun mes a contar desde o día seguinte ao da 
súa notificación ou publicación, de acordo co disposto nos artigos 123 e 124 da Lei 
39/2015, do 1 de outubro, do procedemento administrativo común das Administra-
cións Públicas, ou ben directamente recurso contencioso-administrativo ante a Sala 
do Contencioso-Administrativo correspondente no prazo de dous meses a contar 
desde o día seguinte ao da súa notificación ou publicación, de conformidade co esta-
blecido nos artigos 10, 14 e 46.1 da Lei 29/1998, do 13 de xullo, reguladora da xurisdi-
ción contencioso-administrativa, sen prexuízo de que os interesados poidan inter-
poñer calquera outro recurso que estimen pertinente.

Notifíquese esta resolución ás persoas interesadas, segundo o esixido nos artigos 40 
e 41 da Lei 39/2015, de 1 de outubro, do procedemento administrativo común das 
Administracións Públicas.

Santiago de Compostela, na data da sinatura dixital indicada á marxe.

A conselleira de Economía e Industria

P.D. art. 8.a) da Orde do 04.11.2024, DOG núm. 217 do 11.11.24

O secretario xeral técnico

José Ramón Pardo Cabarcos

